
У далёкія часы самым старэйшым у лесе быў 
Лось, яго лічылі царом звяроў.

Аднойчы Лось з Ласіхаю размаўлялі на ляс-
ной палянцы. Міма бег Заяц. Пачуў ён галасы і 
вырашыў падслухаць, пра што гутарыць цар звяроў 
са сваёй жонкаю. Падкраўся ён бліжэй і стаіўся 
пад кустом.

– Ёсць у мяне рогі, і трэба раздаць іх звярам. 
Звяроў шмат, а рагоў мала, – задумліва вымавіў 
Лось. – Адны рогі я ўзяў сабе. Зірні, праўда, до-
брыя? – І Лось ганарліва ўскінуў галаву.

– Яны ўпрыгожваюць цябе, як сапраўдная цар-
ская карона! – з захапленнем усклікнула Ласіха.

– Каму ж даць астатнія?
– Вось гэтыя рогі, вялікія, разгалістыя, аддай 

Аленю. Ён імі зможа ад ворагаў абараняцца. Да 
таго ж, ён звер моцны, і рогі для яго не будуць 
занадта цяжкія, – сказала Ласіха.

– Бадай, ты маеш рацыю. Так і зраблю.

Пачуў гэта Заяц і падумаў: «Мне б таксама ха-
целася рогі атрымаць. Чым я горшы за іншых?»

– А вось гэтыя доўгія і вострыя рогі каму ад-
даць? – працягнуў Лось.

Не паспела Ласіха і рот разявіць, як Заяц 
выскачыў на паляну і закрычаў:

– Мне, мне гэтыя рогі аддай!

